
19 снежня павінен 
адбыцца першы тур 
выбараў прэзідэнта 
Беларусі, на які 
цяперашні кіраўнік 
дзяржавы і яго 
апаненты ўскладаюць 
супрацьлеглыя спадзевы.

УЛАДА: 

ПЕРАМОГА Ў НАШАЙ 
КІШЭНІ АДНАЗНАЧНА!

Унікальнасць  выбараў  па
беларуску,  нават  сёлетніх, 
больш  дэмакратычных  за  ўсе 
мінулыя, палягае ў тым, што ні 
ўлада, ні апазіцыя не вераць у 
магчымасць другога тура.

Першая  абсалютна  пера
канана  ў  сваёй  чарговай  пе
рамозе.  Аляксандр  Рыгоравіч 
нават  неяк  абмовіўся  (параў
нальна нядаўна), што, маўляў, 
дастаткова  70—75  адсоткаў 
галасоў выбаршчыкаў.

Другая  не  верыць  у  цяпе
рашнюю  лібералізацыю  вы
барчага  працэсу,  асабліва  ў 
плане  канчатковага  падліку 
галасоў,  таму  нават  не  рыхту
ецца да другога тура выбараў.

Затое  і  ўлады,  і  апазіцыя 
на  гэты  раз  неяк  вельмі  люта 
ўзяліся за такую рэч, як сацы
ялагічныя апытанні. Разгарну
лася самая натуральная вайна 
рэйтынгаў у буйным маштабе. 
Праўда,  па  вялікім  рахунку, 
вайной  яна  больш  падаецца 
людзям, якія не знаёмы з бела
рускай  палітычнай,  эканаміч
най і, так бы мовіць, сацыяла
гічнай рэчаіснасцю.

Напрыклад,  інфармацый
нааналітычны  цэнтр  пры 

прэзідэнцкай  адміністрацыі  ў 
лістападзе гэтага года сцвярд
жаў, што “калі б выбары адбы
ліся заўтра, то за цяперашняга 
кіраўніка  дзяржавы  гатовы 
былі б прагаласаваць 70,4 пра
цэнта грамадзян Беларусі”. 

Рэйтынгі астатніх кандыда
таў у прэзідэнты ўсе разам не 
перавышалі 1%.

Дзяржаўны  тэлеканал  АНТ 
ужо ў гэтым месяцы правёў сваё 
інтэрактыўнае галасаванне, кант
раляваць  якое,  зразумела,  ніхто 
не мог. Згодна з ім за А.Лукашэнку 
гатова  было  прагаласаваць 
73,2% апытаных. Праўда, тут ужо 
прадстаўнікам  апазіцыі  аддава
лася крыху больш галасоў — на 
ўсіх некалькі працэнтаў.

Незалежная  ўкраінская  са
цыялагічная  кампанія,  якую 
сюды  запрасіла  тое  ж  АНТ, 
дае  цяперашняму  кіраўніку 
Беларусі  амаль  76%!  Праўда, 
тут не ўлічваюцца 20% рэспан
дэнтаў, якія не вызначыліся са 
сваім  выбарам,  15%  тых,  хто 
сказаў, што не пойдзе на выба
ры, і 6%, якія ўвогуле адмовілі
ся гаварыць.

Гэта значыць, што да канца 
года яна можа перасягнуць 
$27 млрд ці нават $28 млрд.

Калі  быць  дакладны
мі,  то  валавая  замежная 
пазыка  Беларусі  на  1  кас
трычніка  2010  года  дасяг
нула $25,5933 млрд. Яна па
вялічылася  на  $3,533  млрд 
(16,0%) з пачатку года.

Прычым  рост  паскорыў
ся  ў  трэцім  квартале,  каля 
велічыня  агульнай  запазы
чанасці  вырасла  на  $2,4223 
млрд (10,5%) пасля росту на 
$0,9275 млрд (4,2%) у другім 
і  на  $0,1832  млрд  (0,8%)  у 
першым квартале.

Паводле  ацэнак  МВФ,  у 
канцы  года  замежная  запа
зычанасць  дасягне  рэкорд
най лічбы ў 52% ад валавога 
ўнутранага прадукту. 

Такі  бурны  рост  выкліка
ны тым, што Беларусь апош
нія гады жыве не па сродках. 
Дэфіцыт  бягучага  рахунку 
дасягнуў  14%  ад  ВУП.  Гэта 
значыць,  што  сёлета  краіна 
імпартуе тавараў і паслуг на 
8 млрд долараў больш, чым 
экспартуе.  Розніца  кампен
суецца ў тым ліку запазычан
нямі.

Варта адзначыць, што па
чынаючы  з  2011  года  (асаб
ліва  ў  2012м)  рэзка  вырас
туць  памеры  плацяжоў  па 
працэнтах,  якія  набягаюць 
на замежныя крэдыты.

Заканчэнне на стар. 3

 Апазіцыя — Лукашэнка: хто каму скажа “Бывай!”? 

БЕЛАРУСКАЯ ГАЗЕТА

ЦІ ПРАВІЛЬНА ЗРОБЛЕНЫ 
СТАЎКІ НА ПЛОШЧУ

ЛІТАСЦІ НІКОМУ НЕ БУДЗЕ!
Ад кіраўнікоў праваахоўных органаў Аляксандр Лукашэнка 

на нарадзе па пытаннях прэзідэнцкай кампаніі і забеспячэння 
грамадскай бяспекі ў гэты перыяд патрабаваў “не паддавацца 
ні на якія правакацыі”: «Натуральна, яны (апазіцыя) увесь час 
крычаць:  “Плошча,  плошча,  плошча!”  Апазіцыі  патрэбна  кар
цінка, што, вось, маўляў, такія “недэмакратычныя” ўлады, што 
Лукашэнка там “на касцях, на крыві зноў прыйшоў да ўлады”. 
Дзейнічаць трэба ў адпаведнасці з абстаноўкай. Але, самае га
лоўнае, не дай бог будзе ўчынена нейкая правакацыя, і не дай 
бог здарыцца нешта з людзьмі! Мы павінны абараніць людзей. 
Гэта задача праваахоўных органаў, і тут літасці нікому не буд
зе. Не дай бог толькі хтосьці пераступіць той рубікон, да якога 
ўвогуле  нельга  блізка  падыходзіць.  Анатоль  Нілавіч  (міністр 
унутраных  спраў  Анатоль  Куляшоў),  рэакцыя  праваахоўных 
органаў, ды і ваенных, павінна быць адэкватнай і жорсткай”.

 ДАРЭЧЫ

Апытанне

ПЁТР СІДАРУК, БЫЛЫ НАСТАЎНІК, 
ПРАДПРЫМАЛЬНІК: 

“ПАД ТАКІ “ЗАМЕС” З АПАЗІЦЫЯНЕРАЎ 
МОЖНА ЗРАБІЦЬ КАГО ХОЧАШ”.

— У мінулы раз нашы ўлады папярэджвалі 
грамадзян, што ад апазіцыі можна дачакац
ца  атручаных  пацукоў.  Цяпер  гаворка  ідзе 
пра выбухі і г.д. Таму можна толькі ўявіць, як 
цяжка  сённяшняй  апазіцыі  падтрымліваць 
пэўны станоўчы імідж у грамадстве, асаблі
ва ў яго маргінальных слаях. Пры ўсім гэтым 
брудзе,  які  ў  гіганцкіх  аб’ёмах  безупынна 
выліваецца  на  апанентаў  рэжыму,  чакаць 
ад іх нейкіх маштабных і лёсавырашальных 
дзеянняў  на  дадзены  момант  не  выпадае. 
Але,  мяркуецца,  наступны  год  пакажа,  хто 
ёсць хто.

ВАЛЯНЦІН АКУДОВІЧ, ФІЛОСАФ: 

«У ЛУКАШЭНКІ АТРЫМАЛАСЯ СПЫНІЦЬ 
ЧАС».

—  Пакуль  я  чакаю  толькі  аднаго  —  Плошчы.  Можа,  яна  і 
падорыць якія цікавыя сюжэты. А пасля выбараў, калі мець на 
ўвазе далейшую перспектыву, то не чакаю нічога. У гэтых апазі
цыйных кандыдатаў я не бачу будучыні. Калі нават Мілінкевіча 
“з'ела” сама апазіцыя, то цалкам верагодна, што сённяшні пакт 
аб ненападзенні ў гэтым асяроддзі будзе скасаваны. Пачнуцца 
разборкі,  абвінавачванні,  сумная  штодзённасць  апазіцыйнага 
быцця. Калі Лукашэнка выстаяў зараз, пры наймагутнейшым на
ездзе з Крамля…

Я  калісьці  напісаў,  што  «Луку  на  муку  змелюць  не  жорны 
апазіцыі, а ветракі часу”. Мне і сёння падабаецца гэтая фраза. Я 
быў дакладны наконт жорнаў апазіцыі, а вось наконт ветракоў 
часу... Час з усімі, вядома, упраўляецца, але ў Лукашэнкі атрыма
лася спыніць час. Таму пытанне не пра апазіцыю, а толькі пра 
Лукашэнку. Да сустрэчы на Плошчы!

ЛЁЛІК УШКІН, АКТЫВІСТ «ПАРТЫІ ЗЯЛЁНЫХ»: 

«НОВЫЯ ЛЮДЗІ – ГАЛОЎНЫ СПАДЗЕЎ”.
— Канечне, чакаю. Толькі сюрпрызаў не ад апазіцыі, а ад гра

мадства.  Фарміруецца  новая  грамадская  свядомасць.  Як  міні
мум  будзе  настальгія  па  ліберальных  часах.  Мінулая  Плошча 

дала вельмі шмат артэфактаў, цікавых падстаў для культурнай 
і  палітычнай  правакацыі.  Хоць  у  параўнанні  з  падзеямі  пачату 
90х Плошча выглядае смешна, для маладой генерацыі яна ста
лася экватарнай падзеяй у жыцці. Сюрпрызам ад апазіцыі будзе, 
калі яна сапраўды пойдзе да канца. Але нават у фармаце пера
могі  для  мяне  гэта  будзе  працягам  нашай  тусоўкі,  а  не  нечым 
новым.

Калі грамадства нам дасць пяцьсем новых твараў, пяцьсем 
новых лідараў, то гэта будзе нешта цікавае. 

УЛАДЗІМІР МАЦКЕВІЧ, ПАЛІТОЛАГ: 

«ТРЭБА ПАЧЫНАЦЬ ЦВЯРОЗА ГЛЯДЗЕЦЬ НА РЭЧЫ».
— Ніякіх сюрпрызаў я не чакаю. Усё настолькі прадказальна 

і відавочна. Калі б гэтыя людзі ўзяліся за розум і пачалі глядзець 
рэальна на рэчы вакол, то гэта было б сюрпрызам. Але ж чакаць 
такога я не магу ні ад каго з іх. На што яны разлічвалі? Што Расія 
перакрые  газ?  Што  амерыканцы  ім  дадуць  шмат  грошай?  Яны 
разлічвалі, што сваркі Лукашэнкі з Крамлём — гэта ўсё незва
ротна. І што яны паедуць, як па накатанай, і даедуць пад гэтыя 
выбары  да  чарговага  газавага  скандалу,  не  вывучаючы  нават 
тое, што пішуць беларускія аналітыкі.

Трэба  пачынаць  займацца  прапагандысцкай,  аналітычнай, 
адукацыйнай  работай.  І  супраціў  павінен  быць  адэкватным 
таму становішчу, якое ёсць у краіне. Сёння беларусы збольшага 
сытыя і спакойныя, а сытыя людзі мараць пра нешта большае. 
Звяртацца трэба да людзей, якія не ў галечы жывуць. А калі кан
дыдаты  пачынаюць  енчыць  пра  галечу  і  крызіс,  то  людзі  іх  не 
разумеюць. 

ВАЛЯНЦІНА ТАРАСЕВІЧ, ЭКАНАМІСТ: 

«АПАЗІЦЫЯ ПАВІННА ПАДШТУРХОЎВАЦЬ РЭЖЫМ”.
—  Калі  Лукашэнка  вымушаны  ісці  супраць  нацыяналь

ных  інтарэсаў  і  заключаць  мытную  дамову  з  Расіяй  і  Казахс
танам,  то  гэта  хіба  апазіцыі.  Трэба  было  падтрымліваць  яго 
антырасійскія настроі і больш арыентаваць яго на Еўропу. Ён 
сам шмат чаго неправільна робіць, каб Еўропа яго падтрыма
ла.  Тым  не  менш  трэба  падштурхоўваць  рэжым  да  таго,  каб 
больш высілкаў ён рабіў на заходнім напрамку, а не імкнуўся 
да палітычных кароткатэрміновых дывідэндаў ад мытнага са
юза. Да таго ж неабходна, каб напоўніцу запрацавала “Усход
няе партнёрства”. 

У.МАКЕЙ: АПАЗІЦЫЯ РЫХТУЕ ПРАВАКАЦЫІ  
З УЗРЫЎЧАТКАЙ

Апазіцыйныя  кандыдаты  на  пасаду  прэзідэнта  Беларусі, 
заклікаючы  сваіх  прыхільнікаў  сабрацца  ў  дзень  выбараў  на 
Кастрычніцкай плошчы Мінска, насамрэч рыхтуюць правака
цыі,  у  тым  ліку  з  прымяненнем  выбуховых  рэчываў,  паведа
міў  у  эфіры  беларускага  тэлеканала  “РТРБеларусь”  кіраўнік 
Адміністрацыі  прэзідэнта  Беларусі  Уладзімір  Макей,  перадае 
ІТАРТАСС.

“Сёння  ўжо  вядома,  што  яны  не  збіраюцца  мірным  чынам 
праводзіць гэтае мерапрыемства, — расказаў кіраўнік прэзі
дэнцкай адміністрацыі. — Ужо рыхтуюцца групы баевікоў, ужо 
набываюцца  цёплыя  рэчы,  піратэхнічныя  і  нават  выбуховыя 
рэчывы. Таму апазіцыйныя кандыдаты адназначна нацэльва
юць  людзей,  нацэльваюць  сваіх  прыхільнікаў  на  правакацыі, 
на стварэнне прыгожай “карцінкі” для заходняга тэлебачання, 
каб потым сказаць: вось, бачыце, якая яна ўлада – бязлітасная, 
як яна жорстка абыходзіцца са сваімі выбаршчыкамі”.

 ДАРЭЧЫ

ЧАГО ВЫ ЧАКАЕЦЕ АД АПАЗІЦЫІ?

Пэўна, такімі павінны выглядаць апазіцыянеры-падрыўнікі

АПАЗІЦЫЯ: 

АДНАЗНАЧНА Ў НАШАЙ 
КІШЭНІ ПЕРАМОГА!

Разам  з  тым  асобныя  кан
дыдаты ў прэзідэнты заяўляю
ць, што ўжо як мінімум павін
ны  выйсці  ў  другі  тур.  Рыгор 
Кастусёў  сказаў,  што,  калі  б 
выбары  былі  справядлівымі  і 
празрыстымі,  ён  абавязкова 
набраў  бы  каля  30%.  Група 
“Соцыум”  (вельмі  блізкая  да 
вядомага  расійскага  агенц
тва  “Рэгнум”,  набліжанага  да 
кіраўніцтва  Расіі)  нядаўна  за
явіла,  што  рэйтынг  Лукашэнкі 
складае  31%,  а  сумарны  рэй
тынг  кандыдатаў  ад  апазіцыі 
—  больш  за  35%.  Напомнім, 
што  да  нядаўняга  часу  Расія 
вельмі актыўна гуляла на баку 
часткі беларускай апазіцыі.

Бліцапытанні  асобных 
незалежных  інфармацыйных 
рэсурсаў з пытаннем “За каго 
вы будзе галасаваць на прэзі
дэнцкіх  выбарах?”  увогуле 
даюць  нечаканыя  (ну  вельмі 
аптымістычныя!)  замеры  гра
мадскай  думкі.  Напрыклад, 
Радыё “Свабода” сведчыць аб 
24,3%  рэйтынгу  Міколы  Стат
кевіча  і  аб  2%  —  Аляксандра 
Лукашэнкі…

Вось  што  публічна  сказаў 
адзін  з  лідараў  гэтай  выбар
чай  гонкі  Уладзімір  Някляеў: 
«…Сітуацыя  ў  краіне  вельмі 
неблагая.  Мы  скарысталі  тыя 
магчымасці, якія пад націскам 
Еўрасаюза  прадаставіла  ўла
да, — эфектыўна папрацавалі 
падчас  падпісной,  агітацый
най  кампаніі.  Як  вынік,  сёння 
нас  падтрымлівае  Беларусь. 
Беларусь  за  Лукашэнку  не 
прагаласуе».

Дык на каго ж і на што ары
ентавацца  ў  ацэнцы  расста

ноўкі  сіл  перад  днём  галаса
вання?

ЖАДАНАЕ ЗА САПРАЎДНАЕ  
ЦІ ЎСЁ Ж ТАКІ НЕ?

Незалежны  інстытут  сацы
яльнаэканамічных  і  палітыч
ных даследаванняў (НІСЭПД) у 
кастрычніку гэтага года сцвяр
джаў,  што  А.Лукашэнка  мае 
44% так званай адкрытай пад
трымкі  выбаршчыкаў  і  48% 
—  закрытай.  Больш  дасле
даванняў  гэтая  паважаная  ў 
навуковых  колах  структура 
пакуль не праводзіла.

Незалежны  палітолаг Сяр-
гей Нікалюк,  які  мае  пэўнае 
дачыненне  і  да  незалежнай 
сацыялогіі,  лічыць,  што  ліч
бы  электаральнай  падтрымкі 
А.Лукашэнкі  цяпер  нават  пе
равышаюць  44  працэнты:  “Я 
асабіста давяраю інфе НІСЭПД, 
таму  нагоды  для  аптымізму 
няшмат.  Да  таго  ж  трэба  ўліч
ваць,  што  на  пачатку  снежня 
па краіне павялічыліўся памер 
сярэдняга  заробку  і  пенсіі,  і 
гэта  не  магло  не  паўплываць 

на рэйтынг А.Лукашэнкі”.
Другі палітолаг, Ігар Шэй-

да,  не  ўпэўнены  ў  перака
наўчых лічбах лукашэнкаўска
га  рэйтынгу:  “Вялікая  частка 
беларускіх выбаршчыкаў баіц
ца  выказваць  свае  сапраўд
ныя  сімпатыі,  нават  калі  да 
іх  прыходзяць  прадстаўнікі 
незалежных  сацыялагічных 
службаў. Таму другі тур выба
раў,  калі  ўсё  будзе  падлічана 
справядліва, я б не выключаў”.

Але,  па-першае,  як  было 
сказана  вышэй,  да  другога 
тура ніводная апазіцыйная ка
манда не рыхтуецца.

Па-другое, адзінага канды
дата ад апазіцыі так і не атры
малася.  Выбаршчыкі  проста 
разгубіліся ад такой колькасці 
дэмакратычных кандыдатаў. 

Трэцяе:  інфармацыйнаагі
тацыйная  кампанія  шмат  з  іх, 
мякка  кажучы,  выглядала  неі
дэальна.

ЧАКАЦЬ ЗАСТАЛОСЯ 
НЯДОЎГА

У  тое,  што  пратэстныя  на

строі  ў  беларускім  грамадстве 
выльюцца ў шырокамаштабныя 
і частыя кампаніі пратэсту, веры
ць  большасць  дэмакратычных 
кандыдатаў у прэзідэнты. 

Пытанне  ў  тым,  ці  гатова 
да гэтага беларускае грамадс
тва?

Самыя  апошнія  буйныя 
вулічныя  акцыі  пратэсту  пры
падалі акурат на паслявыбар
ны  перыяд  у  2006  годзе.  Але 
тады ўсё ж быў адзіны дэмак
ратычны  кандыдат  ад  апазі
цыі. І заробкі з пенсіямі перад 
самымі выбарамі не павышалі. 
Рэйтынгі  апазіцыі  што  тады, 
што  цяпер  амаль  аднолька
выя.  Нейкіх  кардынальна  но
вых  падыходаў  да  змены  гра
мадскай  думкі  і  заахвочвання 
вулічных  дзеянняў  пакуль  не 
прапаноўвалася.  Па  крайняй 
меры, на момант, калі гэты ну
мар здаваўся ў свет. 

Магчыма,  мы  чагосьці  не 
ведаем  з  гэтых  ноўхаў  апазі
цыі.

Магчыма,  за  астатнія  дні 
адбудзецца  нейкая  асаблі
вая  кансалідацыя  ўсіх  без 
выключэння  дэмакратычных 
кандыдатаў  і  іх  чалавечых, 
інтэлектуальных і фінансавых 
рэсурсаў. 

Магчыма,  улада  павядзе 
сябе  абсалютна  брутальна, 
што  непазбежна  выклікае 
рашучыя  вулічныя  пратэсты 
сапраўды вялікай часткі бела
рускага грамадства.

Занадта  шмат  “магчыма”. 
Але,  як  вядома,  надзея  па
мірае  апошняй.  Чакаць  заста
лося нядоўга.

ВІКТАР АЛЯШКЕВІЧ

Заканчэнне.   
Пачатак на стар. 1 ЦІ ПРАВІЛЬНА ЗРОБЛЕНЫ 

СТАЎКІ НА ПЛОШЧУ

Адказ на гэтае пытанне 
шукалі ўдзельнікі форуму, які 
быў праведзены ў Мінску па 
ініцыятыве жаночых грамад-
скіх арганізацый “Беларуская 
жаночая ліга» і «Беларускі жа-
ночы інфармацыйны форум”.

“ШТО МЫ ТУТ РОБІМ?”
Галоўнай  мэтай  фору

му  было  прыцягнуць  увагу 
кандыдатаў  у  прэзідэнты  да 
праблем  жаночага  здароўя  і 

прыняцця неабходных мер па 
зніжэнні  ўзроўню  захвараль
насці  і  смяротнасці  ад  раку 
малочнай залозы.

Па  словах  старшыні  Бе
ларускай  жаночай  лігі  Ніны 
Стужынскай, на форум былі зап
рошаны ўсе кандыдаты ў прэзі
дэнты.  Аднак  прыйшлі  адзінкі 
з  іх.  Характэрная  дэталь:  адзін 
з  кандытадаў,  калі  даведаўся 
пра тэму форуму, не стрымаўся 
і  шэптам  перапытаўся  ў  калегі: 
“А што мы тут робім?!”:

“Калі  сярод  кандыдатаў  на 
прэзідэнцкую  пасаду  была 
б  хоць  адна  жанчына,  то  вы
барчая    кампанія  выглядала 
б  зусім  паіншаму,  —  перака
нана  гісторык  Ніна  Стужынс
кая.  —  Але  палітыка  —  гэта 
тая  сфера,  якая  мала  цікавіць 
жанчын. На жаль, у іх, ці ў нас, 
свая сфера інтарэсаў.  І яна не 
заўсёды  перасякаецца  з  муж
чынскай.

Мы  і  так,  і  гэтак  заклікалі 
палітыкаў  на  форум,  каб  аб

меркаваць  свае  праблемы, 
хіба што толькі не распраналі
ся,  як  прадстаўніцы  вядомага 
ўкраінскага  жаночага  руху 
FEMEN.

Мужчыны,  у  сваю  чаргу, 
адмахваліся і адмахваюцца: 
маўляў,  цяпер  час  вельмі 
гарачы  —  што  называецца, 
не  да  жанчын,  а  тут  вы  са 
сваімі  праблемамі  пра  зда
роўе. 

ШТО АБЯЦАЮЦЬ КАНДЫДАТЫ Ў ПРЭЗІДЭНТЫ ЖАНЧЫНАМ

Ад намётавага лагера-2006 нічога не засталося. Ці з’явіцца 
намётавы лагер-2010?

Заканчэнне на стар. 5

Парадоксы жыцця

Пасля некалькіх месяцаў 
сварак і ўзаемных зняваг 
Дзмітрый Мядзведзеў 
і Аляксандр Лукашэнка 
сустрэліся так, нібыта 
нічога і не было. Чаму 
Крэмль раптам вырашыў 
змяніць гнеў на літасць?

КАВАЛЕРЫЙСКАЙ АТАКІ 
НЕ АТРЫМАЛАСЯ

Беларускі журналіст Віктар 
Дзятліковіч,  які  шмат  гадоў 
працуе  ў  Маскве,  распавёў 
Радыё  “Свабода”  такую  гіс
торыю:  "Падчас  падрыхтоўкі 
дакументальных  фільмаў 
“Хросны бацька” мне давяло
ся  кантактаваць  з  журналіс
тамі  тэлеканала  НТБ.  “Пасля 
нашай  наступнай  серыі  Лу
кашэнка  ўжо  ніколі  не  стане 
прэзідэнтам”,  —  сказаў  мне 
адзін  з  іх.  І  было  відавочна, 
наколькі  расійскія  прапаган
дысты  пераацэньваюць  свой 
уплыў на беларускую аўдыто
рыю”.

Перабольшвалі  свае  маг
чымасці  не  толькі  маскоўскія 
тэлекілеры,  але  і  кіраўніцтва 
Расіі  —  да  такой  высновы 
прыходзяць  большасць  экс
пертаў.

“Расійская  Федэрацыя 
не  разлічыла  свае  сілы  і  ў 
адносінах  з  Лукашэнкам.  Ёй 
давялося  рабіць  крок  назад 
і  працягваць  руку”,  —  сц
вярджае  Валер  Карбалевіч 
у  інтэрнэтгазеце  Naviny.by. 
Да  таго  ж,  на  ягоную  думку, 
Крэмль  заўважыў  вельмі  мо
цныя  сігналы  Лукашэнку  з 
боку Еўрасаюза і спалохаўся, 

што  Беларусь  можа  сысці  на 
Захад.

З  Валерам  Карбалевічам 
згодны  і  расійскі  палітычны 
аналітык  Уладзімір  Слацінаў. 
У  інтэрв’ю  “Еўрарадыё”  экс
перт адзначыў: “Пакуль расій
ская  палітыка  не  дасягнула 
ніводнай  стратэгічнай  мэты 
ў  адносінах  да  Беларусі...  Мы 
бачым,  што  ўдараў  з  боку 
Расіі  было  некалькі.  Самы 
асноўны  —  гэта  прапаган
дысцкі: дастаткова ўспомніць 
вядомыя  перадачы  на  НТБ,  а 
таксама рэзкія выступы Дзміт
рыя  Мядзведзева  і  рэзкую 
пазіцыю  Расіі  ў  эканамічных 
адносінах.  Але,  мяркуючы  па 
ўсім,  у  Расіі  не  атрымалася 
такая  кавалерыйская  атака 
на  Аляксандра  Лукашэнку, 
паколькі  высветлілася,  што  ў 
эканамічным  сэнсе  Беларусь 
цяпер  значна  менш  залежы
ць ад Расіі, чым гэта ўяўлялі ў 
Крамлі”.

ГРУКАННЕ РАСІЙСКАГА 
КАПІТАЛУ

Варта  адзначыць,  што 
сёлета  высвятленне  адносін 
выглядала  вельмі  жорсткім. 
Лукашэнка  пры  расійскіх 
журналістах  назваў  палітыку 
тандэма  ПуцінМядзведзеў 
“безмозглой”,  а  пры  польскіх 
паздзекваўся  з  апошняга,  за
сведчыўшы,  што  наогул  не 
лічыць  яго  прэзідэнтам.  У 
сваю  чаргу  гаспадар  Крамля 
назваў паводзіны кіраўніка Бе
ларусі  “бесчестными”  і заявіў, 
што той лье бруд на Расію, аб
вясціўшы яе адным з галоўных 
ворагаў. Шмат каму здавалася, 
што  пасля  гэтага  аднаўленне 
добрых  адносін  немагчымае, 
але...

Для Лукашэнкі было вельмі 
істотна  напярэдадні  выбараў 
стварыць уражанне, што ён за
мірыўся  з  Масквой.  Дзеля  гэ
тага кіраўнік Беларусі пайшоў 

па  нафце  на  варыянт,  які  ме
сяц назад першы віцэпрэм’ер 
Уладзімір  Сямашка  назваў 
найгоршым. Паводле асобных 
экспертных падлікаў, саступка 
ў  гэтым  пытанні  будзе  кашта
ваць нашай краіне каля 4 міль
ярдаў долараў у год.

Таму  кіраўнік  беларускага 
аналітычнага  цэнтра  “Стра
тэгія”  Леанід  Заіка  лічыць,  што 
неўзабаве канфлікт паміж Мінс
кам і Масквой разгарыцца з но
вай  сілай.  “Лукашэнка  водзіць 
Расію за нос і папросту можа пе
рагледзець дамоўленасці пасля 
Новага года”, — кажа эканаміст 
агенцтву “Росбалт”.

Нафта — не адзінае пытан
не, у якім кіраўнік Беларусі пай
шоў на саступкі. Паводле шэра
гу  крыніц,  дасягнута  згода  аб 
тым,  што  буйны  пакет  акцый 
МАЗа будзе прададзены КамА
Зу. Магчыма, неўзабаве і іншыя 
беларускія  прадпрыемствы 
памяняюць  уласнікаў:  расійскі 
капітал настойліва грукаецца ў 
нашы дзверы ўжо каторы год...

Але ж пакуль усё гэта толькі 
абяцанкіцацанкі  Лукашэнкі.  Ён 
ужо  не  раз  перад  маючымі  ад
быцца  выбарамі  дэманстраваў 
гатоўнасць  пайсці  на  расійскія 
ўмовы, але потым Масква заста
валася  ні  з  чым.  І  гэтым  разам, 
нягледзячы на сумны досвед, ёй 
давялося зноў паверыць кіраўні
ку Беларусі на слова. Чаму?

Адказ  на  гэтае  пытанне 
можна  знайсці  ў  казцы  Ханса 
Крысціяна  Андэрсэна:  кароль 
(у  нашым  выпадку  Крэмль) 
—  голы.  Фактычна  ён  можа 
толькі  пальчыкам  пагразіць: 
ноно,  таварыш  Лукашэнка!  А 
той, нібы кот з басні Крылова, 
слухае ды робіць сваю справу.

ВАЛЯНЦІН СЫЧ

ЯК ЗОРКУ ВЫБІРАЦЬ
Жорсткая  атака  палітычнай  інфарма

цыі,  відавочна,  надакучыла  некаторым 
слухачам.  Вось  на  “Свабоду”,  у  праграму 
"Званочкі", пазваніў нейкі чалавек і сказаў: 
“А  я  спецыяльна  не  буду  гаварыць  пра 
палітыку”. І расказаў, што ў яго на лецішчы 
расце ялінка, і кожны раз перад Калядамі 
ён  выкопвае  яе,  перасаджвае  ў  дзежку 
і  вязе  ў  горад.  Пасля  свят  вяртае  назад. 
Бедны мой чалавеча! Куды ж ты сёння пад
зенешся ад той палітыкі? Цяпер, упрыгож
ваючы ялінку, трэба думаць, якія зоркі па
чапіць: рубінавыя зоркі Крамля ці залатыя 
зоркі Еўропы? А можа белчырвонабелы 
сцяг, як у мінулым годзе ў Віцебску?

ЯК ДАМАЎЛЯЦЦА
Добра  прэзідэнту  Лукашэнку  —  не 

трэба ні з кім раіцца: захацеў пасварыц

ца з расійскім кіраўніцтвам — пасварыў
ся,  захацеў  памірыцца  —  памірыўся. 
Намнога цяжэй дэмакратам: яны не зма
глі  дамовіцца  пра  адзінага  кандыдата 
ў  прэзідэнты,  не  змаглі  дамовіцца  пра 
байкот, хай бы ж хоць цяпер дамовіліся 
пра  агульны  сцэнар  паводзін  на  Плош
чы.  І  мне  ўспомнілася,  як  выбіраюць 
Папу  Рымскага:  тут  жа  трэба  дамовіцца 
людзям не толькі з адной краіны, але і з 
усёй планеты. Відаць, раней не раз узні
калі сітуацыі, калі кардыналы ніяк не ма
глі  прыйсці  да  адзінага  рашэння,  і  тады 
было прыдумана закрываць іх на ключ у 
адной зале, і пакуль не дамовяцца — не 
выпускаць.  Натуральныя  патрэбы  пры
мушалі  быць  больш  згаворлівымі.  Дык 

мо  так  варта  зрабіць  і  з  апазіцыйнымі 
кандыдатамі?

ЯК НЕ ХВАРЭЦЬ
У  любімай  перадачы  “Ваша  здароўе” 

быў  сюжэт  пра  нервовыя  парушэнні  ў 
палітыкаў.  Маўляў,  хворыя  людзі  ідуць  у 
палітыку, каб пацвеліць свае комплексы. 
І  статыстыка  сведчыць,  што  калі  ў  гра
мадстве ёсць 15 адсоткаў людзей з такімі 
адхіленнямі, то сярод палітыкаў іх ўжо 75. 
Каварная гэта справа — статыстыка! Гэта 
значыць,  што  псіхічныя  праблемы  ёсць 
не  толькі  ва  ўладных  палітыкаў,  але  і  ў 
апазіцыйных. 

ГРАМАДЗЯНІН  
С.ВІТУШКА

ДА ВЫБАРАЎ ЗАСТАЛОСЯ…

ГОЛЫ КРЭМЛЬ

А знешне голым Крэмль не выглядае

Насамрэч  53  працэнты 
выбаршчыкаў  —  жанчыны. 
У  многіх  з  іх  у  праграмах  за
яўлена  пра  еўрапейскія  каш
тоўнасці.  Але  калі  імкнуцца 
ў  Еўропу,  то  варта  дасягнуць 
гендарнай  роўнасці  ў  сваёй 
краіне, папрацаваць над павы
шэннем статусу жанчыны, над 
дасягненнем  яе  эканамічнай 
незалежнасці,  самадастатко
васці”.

ЦЯРЭШЧАНКА  
АРЫЕНТУЕЦЦА НА ЖАНЧЫН

Віктар  Цярэшчанка  і 
Дзмітрый  Ус  не  паленаваліся 
прыйсці  на  жаночы  форум 
самастойна.  Замест  Андрэя 
Саннікава  з’явіўся  кіраўнік 
яго штаба Уладзімір Кобец, за
мест Алеся Міхалевіча — Ігар 
Драко, замест Уладзіміра Няк
ляева  —  яго  прэссакратар 
Юлія  Рымашэўская  і  малады 
палітык Міхась Пашкевіч, пры
сутнічалі  на  форуме  і  прад
стаўнікі Віталя Рымашэўскага.

Віктар  Цярэшчанка  адразу 
прызнаўся:  маўляў,  жанчын 
кахаю,  праблемы  іх  разумею: 
у мяне жонка, тры дачкі і ўнуч
ка.  Але  казаў  Віктар  Іванавіч 
галоўным  чынам  пра  экано
міку, бравіруючы тым, што ся
род кандыдатаў на прэзідэнц
кую пасаду ён адзіны, хто мае 
дыплом эканаміста.

“Я  заўсёды  арыентуюся  на 
жанчын, — кажа Цярэшчанка. 
—  І  ведаю,  як  яны  з  малень
кага  кавалачка  мяса  могуць 
прыгатаваць  страву  для  вялі
кай  сям’і.  А  мужчыны  іншым 
разам забываюць, колькі хлеб 
каштуе. Проста ў іх мазгі заня
ты іншымі рэчамі… І навошта 
расказваць  казкі,  калі  жан
чына  ідзе  ў  сэкандхэнд,  каб 
апрануць  мужа  ці  сына?  Таму 

я  і  пайшоў  балаціравацца,  бо 
немагчыма  больш  цярпець 
такое…”.

ГРОШЫ НА МАЦЯРЫНСКІ 
КАПІТАЛ МОЖНА ЎЗЯЦЬ У 
ІДЭОЛАГАЎ

Прадстаўніца  штаба  Віталя 
Рымашэўскага прапанавала, каб 
кожная  маладая  сям’я  набыла 
права  атрымаць  іпатэку  літа
ральна адразу пасля заключэн
ня шлюбу.

“Не трэба чэргаў, іншых умоў, 
—  дзялілася  планамі  дзяўчына 
са штаба Рымашэўскага. — Ства
рыў сям’ю — атрымай жыллё.

Рымашэўскі  таксама  прапа
ноўвае  на  кожнае  дзіця  ва  ўз
росце да пяці гадоў дапамогу на 
ўзроўні  сярэдняга  заробку,  бо 
на сённяшняю дапамогу дзіцяці 
нельга набыць нават элементар
ныя рэчы.

Што  тычыцца  гендарнай 
роўнасці,  то  ў  нас  у  БХД  пало
ва  кіраўнікоў  —  жанчыны.  Мы 
лічым,  што  жанчыны  павінны 
займацца  палітыкай.  Але  разам 
з тым нельга ствараць штучную 
квоту, як цяпер у нашым парла
менце”. 

—  Якое  наша  стаўленне  да 
жаночага  пытання?  —  перапы
таўся прадстаўнік штаба Някля
ева  Міхась  Пашкевіч.  —  Самая 
гучная  заява  ад  Някляева  на 
гэты  конт  —  пра  мацярынскі 
капітал.  Дзе  ўзяць  гэтыя  25  ты
сяч  долараў  на  кожную  маці? 

Някляевым было заяўлена, што 
гэта  тыя  грошы,  якія  будуць 
выдзяляцца  на  працягу  росту 
дзіцяці, а не якія можна ўзяць  і 
растраціць  за  адзін  дзень.  Для 
таго, каб гэтыя грошы здабыць, 
можна скараціць штат ідэолагаў. 
І самае важнае — тыя праграмы, 
якія мы прапаноўваем для таго, 
каб  развіваць  бізнес,  палітыку, 
даюць жанчынам такія ж магчы
масці, як і мужчынам.

СПАЧАТКУ ПАПРАЎКУ, 
А ПОТЫМ — УСЁ 
АСТАТНЯЕ…

Дзмітрый Ус заклікаў жанчын 
падпісацца  за  яго  ініцыятыву 
пра  занясенне  папраўкі  ў  Вы
барчы  кодэкс  адносна  права 
кандыдатаў  у  прэзідэнты  па
сылаць  сваіх  прадстаўнікоў  ва 
ўчастковыя  выбарчыя  камісіі  з 
правам падліку галасоў і подпісу 
пратаколаў галасавання.

Адна з прысутных дам запы
талася ў кандыдатаў пра тое, як 
яны будуць змагацца з алкагаліз
мам.

“Сам не п'ю, — сказаў Ус. — Я 
паляўнічы. І калі хаджу на паля
ванне, то часта сустракаю ў лесе 
не  кабаноў,  а…  кароў.  Справа 
ў тым, што пастух дзесьці п'яны 
спіць,  а  каровы  самі  па  сабе  ў 
лесе  блукаюць.  Правільна,  як 
не піць, калі ў пастуха зарплата 
200—300  тысяч?  Я  лічу,  што  ў 
нас  людзі  п'юць  таму,  што  ў  іх 
няма цікавасці працаваць. Люд

зей трэба зацікавіць, а для гэтага 
неабходна  развіваць  вытвор
часць».

МІКАЛАЙ СТАТКЕВІЧ НЕ 
САСТУПІЦЬ ЖАНЧЫНЕ 
ДАРОГУ НА ПЛОШЧУ

Мікалай  Статкевіч  адразу 
заявіў,  што  яму  пакуль  не  да 
жаночых праблем.

— Я прыехаў сюды найперш 
для  таго,  каб  сказаць  дзякуй 
тым жанчынам, якія дапамагалі 
альтэрнатыўным  кандыдатам. 
Шчыра  кажучы,  я  нават  не  ве
даў,  якая  тэма  гэтага  семінара, 
бо  для  мяне  на  гэтых  выбарах 
тэма адна — я не абяцаю ніякіх 
працоўных  месцаў,  уключэння 
ў  праграму  вельмі  важных  рэ
чаў, паколькі лічу, што выбараў 
няма. Калі ў краіне будуць сва
бодныя  выбары,  значыць,  буд
зе  і свабода.  І тады грамадства 
пачне  абмяркоўваць  усе  праб
лемы. У тым ліку і гэтае, вельмі 
важнае  для  жыццяздольнасці 
нацыі, — рак малочнай залозы. 
А абяцаць зараз, што мы ўклю
чым гэты пункт у сваю прагра
му  і  будзем  казаць  пра  яго  на 
сустрэчах… Ну, даруйце… Мы 
ведаем,  што  19  снежня  будуць 
агучаны  загатоўленыя  лічбы 
выбараў.  Таму  трэба  нарэшце 
сказаць:  хопіць  дурыць  народ, 
злазь з даху, не псуй гонту!

Я вялікі прыхільнік гендар
най роўнасці — хто працаваў 
са  мной  у  межах  Народнай 
грамады, той ведае. Спадзяю
ся,  што  мы,  мужчыны,  не  даз
волім, каб падчас “прымушэн
ня да дэмакратыі” гэтай улады  
жанчыны былі наперадзе. Ма
быць,  у  гэтай  сітуацыі  напе
радзе ўсё ж такі павінны быць 
мужчыны.  І  я  буду  старацца, 
каб так і было…

Пасля  выступлення  Стат
кевіча прагучала меркаванне, 
што  “кандыдаты  ў  прэзідэнты 
існуюць асобна ад народа”.

“І калі б яны закраналі хаця 
б  такую  праблему,  як  рак  ма
лочнай  залозы,  то  жанчыны 
павярнуліся б да іх тварам. Бо 
гэта  трагедыя  не  толькі  сям’і, 
але  і  дзяржавы,  калі  кожная 
другая  жанчына  сыходзіць  з 
жыцця зза гэтай хваробы”.

МАРЫНА МІТ.

ШТО АБЯЦАЮЦЬ КАНДЫДАТЫ Ў 
ПРЭЗІДЭНТЫ ЖАНЧЫНАМ

Заканчэнне.   
Пачатак на стар. 3

…66% жанчын беспра-
цоўныя. І жанчыны шукаю-
ць працу больш працяглы 
тэрмін, чым мужчыны. 

…5,6% месцаў ва ўлад-
ных структурах займаюць 
жанчыны. У Беларусі толь-
кі адна жанчына-міністр.

 ЦІ ВЕДАЕЦЕ ВЫ, ШТО…

 Кожная другая жанчына сыходзіць з жыцця па прычыне раку 
малочнай залозы

Вельмі падобна на тое, што 
гэтыя  рэкамендацыі  пісаліся 
ў  сталіцы  для  разнарадкі  па 
ўсёй  краіне,  аднак  не  зусім 
палітдасведчаны работнік ідэ
алагічнага  фронту  “загрузіў” 
дакумент  на  сайт  райвыкан
кама.

“НЕ ДАЦЬ САРВАЦЬ  
ВЫБАРЫ”

“Галоўная задача — правес
ці наступныя прэзідэнцкія вы
бары на высокім арганізацый
ным  узроўні,  не  даць  сілам, 
зацікаўленым у дэстабілізацыі 
грамадства,  ні  найменшай 
падставы  сарваць  выбарчы 
працэс  або  не  прызнаць  вы
нікі  галасавання”,  —  ідзецца 
на пачатку “Памяткі”.

Пры  гэтым  назіральнікаў 
запэўніваюць,  што  яны  павін
ны  прыкласці  ўсе  намаганні 
для таго, каб “забяспечыць на 
выбарчым  участку  атмасферу 
бесканфліктнасці, добразычлі
васці,  максімальнай  камфорт
насці для выбарцаў”.

Што ж яшчэ павінны рабіць 
“канструктыўныя  назіраль
нікі”, то бок тыя, хто вылучаны 
ў камісіі дзяржавай?

Найперш, складаць акты аб 
парушэнні  з  боку  назіральні
каў ад сіл апанентаў:  “Калі вы 
заўважылі  парушэнне  з  боку 
назіральніка ад сіл апанентаў, 
то  не  патрабуйце  выдалення 
яго  з  участка,  але  зафіксуйце 
яго,  не  прыцягваючы  заліш
няй ўвагі”.

Ад  “правільных”  назіраль
нікаў  патрабуюць  фіксаваць 
(з  пазначэннем  часу)  зна
ходжанне  на  ўчастку  назі
ральнікаў  ад  сіл  апанентаў  і 
міжнародных  назіральнікаў, 
пазначаючы, калі яны прыбы
лі і сышлі.

З МІЖНАРОДНЫМІ — 
ЗАНЯЦЬ АКТЫЎНУЮ 
ПАЗІЦЫЮ

Некалькі  пасажаў  памят
кі  прысвечана  таму,  як  варта 
паводзіць  сябе  з  міжнарод
нымі  назіральнікамі,  ад  якіх 
якраз найбольш і залежыць, ці 
прызнаюць  беларускія  выба
ры адпаведнымі міжнародным 
стандартам.  Нагадаем,  што 
ЦВК  Беларусі  зарэгістравала 
амаль 400 каротка і доўгатэр
міновых  назіральнікаў  ад  са
май  аўтарытэтнай  арганізацыі 
ў гэтай справе — БДІПЧ АБСЕ.

Такім  чынам,  у  выпадку 
з'яўлення  міжнароднага  на
зіральніка  варта  “не  толькі 
вусна давесці да яго вашу пазі
цыю, але і перадаць пісьмовую 
заяву з ацэнкай ходу выбараў 
(па  магчымасці  падрыхтава
ць  яе  загадзя)”.  Апроч  гэтага, 
неабходна  “заняць  актыўную 
пазіцыю,  даць  аб'ектыўную 
ацэнку ходу галасавання”. 

“Трэба  актыўна,  спакойна  і 
аргументавана  весці  гутарку. 

Негатыўныя ацэнкі варта адвод
зіць. Рэкамендуецца завязаць з 
замежным  назіральнікам  доб
разычлівы дыялог: даведацца, з 
якой ён краіны, сказаць некаль
кі добрых слоў аб гэтай дзяржа
ве,  падкрэсліць  неабходнасць 
развіцця адносін паміж нашымі 
краінамі ці ж ухвальна ацаніць 
ужо існыя сувязі”, — раіць афі
цыйная памятка.

КАЛІ ЗАКАНАДАЎСТВА, ЯК 
У ЕЎРОПЕ, ТО НАВОШТА 
ЯГО МЯНЯЦЬ?

Асобнае  месца  ў  рэкамен
дацыях  займаюць  адказы  на 
самыя  непрыемныя  для  ўлад 
пытанні,  звязаныя  з  сёлетнімі 
выбарамі. 

Тым,  хто  пацікавіцца  стаў
леннем  назіральніка  чацвёр
тага  прэзідэнцкага  тэрміну 
Лукашэнкі, раяць апеляваць да 
Канстытуцыі і практыкі некато
рых замежных краін. Прапано
ву  Уладзіміра  Някляева  забяс
печыць  усе  выбарчыя  ўчасткі 
празрыстымі  скрынямі  трэба 

ацэньваць як “самарэкламу ад
наго  з  кандыдатаў  у  прэзідэн
ты”.  Калі  нехта  заклапоціцца 
легітымнасцю  датэрміновага 
галасавання,  то  “чэсным”  на
зіральнікам  раяць  згадаць,  як 
чатыры  гады  таму  на  прамеж
кавых выбарах у ЗША датэрмі
нова прагаласавала каля чвэр
ці ўсіх выбарцаў.

А  яшчэ  “правільныя”  назі
ральнікі  павінны  паўтараць, 
як мантру, што “праца праход
зіць у нармальнай абстаноўцы: 
“Заканадаўства  Беларусі  не 
горшае,  чым  у  іншых  краінах 
Еўропы”.  Пры  гэтым  чамусьці 
трэба  прыводзіць  факты,  якія 
сведчаць  “аб  станоўчых  зме
нах у выбарчым заканадаўстве 
і яго прымяненні”. Калі закана
даўства, як у Еўропе, то навош
та тады яго мяняць?

Гэта адзін з нелагічных мо
мантаў.  Хаця  ў  цэлым  тэкст 
напісаны  даволі  прафесійна  і 
паслядоўна. 

Асаблівую  ўвагу  ягоныя 
аўтары  скіравалі  на  тое,  каб 
засцерагчы  праўладных  на
зіральнікаў  ад  негатыўнага 
ўплыву.

  “[Калі]  назіральнік  ад  сіл 
апанентаў  настойліва  ўступае 
з  вамі  ў  кантакт,  запрашае 
адысці  ў  буфет..,  варта  пад
трымліваць  канструктыўны 
дыялог.  Ні  ў  якім  разе  не  ўхі
ляцца  ад  гутаркі,  не  трэба 
рабіць  рэзкіх  заўваг.  Разам  з 
тым  неабходна  ўстрымацца 
ад  абмеркавання  канкрэтных 
тэм. Увага: любая інфармацыя 
можа  быць  выкарыстана  для 
дыскрэдытацыі  вас  асабіста  і 
выбарчага  працэсу  ў  цэлым”, 
— вяшчае “Памятка назіраль
ніка”. 

АНДРУСЬ ХВАЁВЫ

“КАНСТРУКТЫЎНЫЯ” НАЗІРАЛЬНІКІ 
СУПРАЦЬ “ДЭСТРУКТЫЎНЫХ”
На афіцыйным інтэрнэт-сайце 
Нясвіжскага райвыканкама 
ў раздзеле “Выбары-2010” 
з’явілася "Памятка назіраль-
ніка”. Яна адрасавана “канс-
труктыўным” назіральнікам, 
якія павінны супрацьстаяць 
на выбарах назіральнікам ад 
“сіл апанентаў”.

АДКУЛЬ РАСТУЦЬ НОГІ
Да “Тут і цяпер” трапіла справаздача “Аб 

выніках выбараў прэзідэнта Рэспублікі Бе-
ларусь ва Фрунзенскім раёне Мінска” 2006 
года, складзеная прадстаўнікамі раённай 
адміністрацыі па замове зверху.

“Для  аказання  садзейнічання  ўчастковым 
камісіям  у  ажыццяўленні  іх  паўнамоцтваў  за 
ўчасткамі  для  галасавання  былі  замацаваны 
работнікі  адміністрацыі  раёна.  ...Названыя 
супрацоўнікі  былі  зарэгістраваны  назіральні

камі  на  выбарчых  участках  і  знаходзіліся  там 
да  завяршэння  падліку.  Задачай  адказных 
з'яўлялася таксама недапушчэнне незаконных 
дзеянняў  з  боку  апазіцыйных  назіральнікаў. 
Пастаўленай задачай яны далі рады”, — адзна
чаецца ў справаздачы.

На  думку  аўтараў  “аналізу”,  менавіта  “вы
лучэнне  канструктыўна  настроеных  назі
ральнікаў”  (асабліва  пазіцыя  прадстаўнікоў 
адміністрацыі ў якасці назіральнікаў) спрыяла 
“дасягненню станоўчага выніку”.

 ДАРЭЧЫ

Мы адвыклі ад празрыстых і справядлівых выбараў 

З жыцця рэгіенаў

Цяпер у нас надта папулярны 
такі жарт: “Ахарактарыза-
ваць наш горад можна пры 
дапамозе трох “К”. Адно “К” 
— гэта “Клімград”, таварны 
знак лікёра-гарэлачнага 
завода. Другое “К” — куль-
турна-музычны рэгіянальны 
фестываль “Залатая пчолка”. І 
трэцяе “К” — карупцыя”.

СУСЕДЗІ ЯШЧЭ БОЛЬШ-
МЕНШ

Зразумела,  што  апошняе 
“К”  найбольш  непакоіць  люд
зей  і,  адпаведна,  найбольш 
прыцягвае  і  нашу  ўвагу.  У  су
седніх  раёнах  становішча  з 
карупцыяй  выглядае  больш
менш умерана, калі, канешне, 
такі выраз тут да месца.

Пракуратурай  Касцюковіц
кага  раёна  на  працягу  года 
было  вынесена  два  “прад
пісанні  аб  выпраўленні  па
рушэнняў  заканадаўства”,  6 
службовых  асоб  афіцыйна 
былі  папярэджаны  “аб  не
дапушчальнасці  парушэн
няў  антыкарупцыйнага  за
канадаўства”  (ёсць  такая 
форма  прафілактыкі),  адна 
асоба была прыцягнута да ад
міністрацыйнай  адказнасці. 
Што  тычыцца  крымінальных 
спраў  па  фактах  “карупцый
най  накіраванасці”,  то  такіх 
было заведзена дзве.

У  Хоцімскім  раёне  сёлета, 
“у выніку вялікага аб’ёму пра
ведзенай работы па ажыццяў
ленні  нагляду  за  выкананнем 
антыкарупцыйнага  закана

даўства”, зразумела ж, таксама 
было ўзбуджана 2 крыміналь
ныя  справы.  Афіцыйна  былі 
папярэджаны  3  службовыя 
асобы,  да  дысцыплінарнай 
адказнасці  “па  карупцыйных 
прыкметах”  было  прыцягнута 
6  чалавек,  да  адміністрацый
най — 4.

У  Краснапольскім  раене 
сёлета яшчэ ў першым паўгод
дзі было выяўлена 5 злачынс
тваў усё той жа “карупцыйнай 
накіраванасці”.  Адно  з  іх  на
ступнае: брыгадзір фермы сха
ваў ад справаздачы падзеж 10 
галоў маладняку свойскай ра
гатай жывёлы. Іншыя злачынс
твы не надта больш страшныя.

У Слаўгарадскім раене за 9 
месяцаў  бягучага  года  выяў
лена 6 карупцыйных злачынс
тваў.  Асноўнымі  парушэннямі 
адпаведнага  заканадаўства 
тут  сталіся  парушэнні  ў  аба
вязковым  “штогадовым  дэк
лараванні  даходаў  і  маёмасці 
дзяржаўнымі  служачымі”.  За 

гэта  пракуратурай  афіцыйна 
былі  папярэджаны  4  асобы,  а 
да  дысцыплінарнай  адказнас
ці прыцягнуты дзве, столькі ж 
— і да адміністрацыйнай. 

РЭКАРДСМЭН СА ЗНАКАМ 
МІНУС

У  параўнанні  з  вышэй  пе
ралічанымі  фактамі  інфар
мацыя  па  Клімавіцкім  раёне 

выклікае  шок.  Вось  толькі  не
калькі фактаў.

Крадзеж  з  гаспадарак  роз
ных  матэрыяльных  каштоў
насцей “шляхам злоўжывання 
службовымі  паўнамоцтвамі” 
— 9 выпадкаў, службовы пад
лог  —  18,  атрыманне  хабару 
—  7,  даванне  хабару  —  4.  А 
да  ўсяго  пракурор  раёна  сп. 
Аляксандр  Землякоў  днямі 
агучыў  і  такія  факты:  у  сіс
тэме  райпа  выкрыта  27  зла
чынстваў  і  ўсе  яны  маюць 
“карупцыйную  накіраванас
ць”.  Два  рэвізоры  (?!)  райпа 
арыштаваны  і ўтрымліваюцца 
ў  абласным  следчым  ізалята
ры.  Гэтай  восенню  папаўся 
на  хабары  супрацоўнік  ДАІ. 
Яшчэ не скончана следства па 
маштабных  прыпісках  (каля 
400 мільёнаў рублёў, як стала 
вядома)  у  аддзеле  райвыкан
кама.  У  якім  бы  вы  думалі?  У 
адзеле  культуры  (ізноў  тое  ж 
злашчаснае “к”).

ЦІМУР НЯЗВАНАЎ

Сярод кандыдатаў у 
прэзідэнты эксперты дыс-
кусійна-аналітычнага тава-
рыства “Ліберальны клуб” 
вызначылі пераможцаў у 
“несур’ёзных намінацыях”, 
перадае БелаПАН.

Як  расказаў  эксперт  клуба 
Аляксандр  Апейкін,  у  намі
нацыі  “За  лаканічнасць”  пе
раможцам  стаў  Дзмітрый  Ус, 
паколькі  агульная  працяглас
ць  яго  двух  выступленняў  па 
тэлебачанні  склала  ўсяго  13 
хвілін.

У  намінацыі  “Менеджар  па 
генеральнай уборцы” першае 
месца  заняў  Мікалай  Стат
кевіч, які заявіў, што на дарозе 
грамадства да лепшага жыцця 
ляжыць  вялізны  камень,  які 

трэба  прыбраць,  і  аб’явіў  аб 
правядзенні  гэтай  уборкі  19 
снежня. 

Пераможцам  у  намінацыі 
“Кандыдатмультымільянер” 
прызнаны  Яраслаў  Раманчук, 
які  ў  сваёй  праграме  заявіў 
аб  неабходнасці  стварэння 
мільёна працоўных месцаў.

У намінацыі  “За эвалюцый
нае  развіццё”  пераможцам 
стаў  Аляксандр  Лукашэнка, 
паколькі  ён  пастаянна  гава
рыў  пра  гэта  ў  сваіх  выступ
леннях.

Лепшым  у  намінацыі 
“Тэатр  абсурду”  прызнаны 
Віктар  Цярэшчанка,  паколь

кі  ў  ходзе  яго  выступленняў 
многія  пыталіся,  што  гаворы
ць  кандыдат  і  якія  палажэнні 
ён  імкнецца  данесці  да  люд
зей.  “Пасля  яго  выступлен
няў  складваецца  ўражанне, 
што  менавіта  Цярэшчанка 
з’яўляецца  “Гайдукевічам” 
цяперашняй  выбарчай  кам
паніі”, — сказаў Апейкін.

У  намінацыі  “За  творчую 
смеласць”  лепшым  прызнаны 
Алесь  Міхалевіч:  ён  праігна
раваў  усе  аўтарскія  правы  і 
выкарыстаў лозунг Лукашэнкі 
“Разам мы — Беларусь”.

Пераможцам  у  намінацыі 
“За  праўдуматку”  стаў  Рыгор 

Кастусёў: яго вобраз асацыіру
ецца  з  мужыком,  які  не  баіц
ца  адкрыта  гаварыць  горкую 
праўду жыцця.

Лепшым  у  намінацыі  “Свя
тая  прастата”  прызнаны  Ві
таль  Рымашэўскі,  які  лічыць, 
што існуючыя ў краіне прабле
мы  можна  вырашыць  вельмі 
проста. 

У намінацыі “Джэнтльмены 
ўдачы”  лепшымі  сталі  Андрэй 
Саннікаў  і  Уладзімір  Някляеў, 
якія  заключылі  джэнтльмен
скае  пагадненне  і,  па  словах 
эксперта, даволі ўдала правя
лі  свае  перадвыбарныя  кам
паніі.

У КЛІМАВІЧАХ УСЁ НА ЛІТАРУ... “К”

СПРАЦАВАЦЬ НА ЗАЎТРА
Вельмі  немалаважная  дэталь  наконт  клімавіцкай  актуаль

най  прыказкі:  насамрэч  людзі  ведаюць  пра  гэтыя  факты  вы
ключна  з  паведамленняў  беларускай  незалежнай  прэсы  і,  у 
прыватнасці, з мясцовага маланакладнага выдання “Клімавіц
кая  інфапанарама”.  Афіцыйная  рэгіянальная  і  мясцовая  прэ
са  не  любіць  паведамляць  пра  такія  “смажаныя  факты”.  Тым 
больш цяпер, напярэдадні выбараў. Па нашым жа меркаванні, 
менавіта  цяпер  такая  інфармацыя  павінна  адкрыта  паведам
ляцца, каб у людзей была магчымасць не проста ўкінуць свой 
бюлетэнь у выбарчую скрыню, а і зрабіць свядомы, асэнсава
ны выбар. Нават калі інфармацыя і не адразу падкажа гэты вы
бар, яна спрацуе на перспектыву, на заўтрашні дзень краіны і 
грамадства.

 ДАРЭЧЫ

ЖАРТОЎНЫЯ НАМІНАЦЫІ ДЛЯ КАНДЫДАТАЎ

У  Клімавічах  адназначна  добра  робяць  гарэлку...

Пекін дасягнуў сваёй 
мэты. Старшыня 
Нобелеўскага 
нарвежскага камітэта 
Турб’ёрн Янгбланд 
паклаў дыплом, медаль 
з выявай Альфрэда 
Нобеля і картку на суму 
10 мільёнаў крон ($1,4) 
на пустыя крэслы ў 
муніцыпалітэце Осла.

Прэмію  пакуль  не  ат
рымаў  ніхто.  Прынятае  8 
кастрычніка  рашэнне  аб 
уганараванні  Нобелеўскай 
прэміяй  міру  кітайскага 
дысідэнта  Лю  Сяабаа,  які 
асуджаны  ўладамі  КНР  на 
11  гадоў  турмы,  выклікала 
абурэнне  афіцыйнага  Пе
кіна.  Кітайскае  кіраўніцтва 
заявіла,  што  прысуджэнне 
прэміі міру ў сувязі з праваа
барончай  дзейнасцю  нібыта 
пярэчыць  статусу  гэтага  ка
мітэта і нават мэтам ААН.

Турб’ёрн  Янглад  у  сваім 
выступленні  ў  Осла  перад 
каралём Нарвегіі Харальдам 
і  каралевай  Соняй  нагадаў 
словы  Альфрэда  Нобеля  аб 
тым,  што  мір  ва  ўсім  свеце  і 
правы  чалавека  непарыўна 
звязаны паміж сабой.

Кітай  і  яшчэ  18  краін  са 
165  запрошаных  адмовіліся 
ўдзельнічаць  у  цырымоніі 
ўзнагароджання  нобелеўс
кага лаўрэата. Больш за тое, 
у  Нарвегію  не  былі  выпуш
чаны  жонка  Лю  Сяабаа  і  яго 
сваякі, якія мелі права атры
маць прэмію. Апошні раз та
кое мела месца ў 1935 годзе, 
калі  Нобелеўскую  прэмію 

прысудзілі  прагрэсіўнаму 
нямецкаму  журналісту  Кар
лу  Фон  Асецкаму.  Гітлер 
быў  раз’юшаны.  Праз  год 
нобелеўскі  лаўрэат  памёр 
у  нямецкай  турме,  а  грошы 
дасталіся яго адвакату.

Да Осла пад націскам Пе
кіна  не  даехалі  дэлегаты  з 
Казахстана,  Калумбіі,  Туніса, 
Саудаўскай  Аравіі,  Пакіста
на,  Сербіі  (потым  Сербія 
перагледзела  сваё  рашэн
не),  Ірака,  Ірана,  В’етнама, 
Афганістана,  Венесуэлы, 
Філіпін, Егіпта, Судана, Украі
ны,  Кубы  і  Марока.  Дарэчы, 
няясна,  як  галасавала  Бе
ларусь  у  гэтым  пытанні  і  ці 
галасавала  ўвогуле.  Справа, 
мабыць,  у  тым,  што  і  Расія 

неяк не вызначылася ў сваім 
рашэнні. (Не будзем забыва
ць,  што  Нарвегія  —  буйны 
эканамічны  партнёр  Расіі 
на  Захадзе).  Так,  пасол  РФ  у 
Нарвегіі  заявіў,  што  яго  ад
сутнасць  у  Осла  10  снежня 
ніяк  не  звязана  з  палітыч
нымі  прычынамі,  проста  ён 
будзе там...  “фізічна адсутні
чаць”.

Старшыня  нарвежска
га  Нобелеўскага  камітэта 
Янгбланд,  дарэчы,  некалькі 
разоў  казаў  пра  вялікія  эка
намічныя  поспехі  Кітая,  вы
сокія  тэмпы  ВУП,  шпаркае 
павышэнне  ўзроўню  жыцця. 
Аднак,  падкрэсліў  ён,  абса
лютная большасць эканаміч
на  развітых  краін  дасягнула 

сваіх поспехаў дзякуючы вы
сокаму ўзроўню дэмакратыі, 
уменню  прыслухоўвацца 
да  чужых  думак  і  паважаць 
правы чалавека, правы мен
шасцей.

Нягледзячы  на  тое,  што 
крэслы  для  гасцейлаўрэа
таў наўмысна былі пакінуты 
пустымі, прамова Турб’ёрна 
Янгбланда  неаднарозова 
перапынялася  ўсеагульным 
падыманнем  і  працяглымі 
апладысментамі  —  такім 
чынам  публіка  выказвала 
сваё  стаўленне  да  ўдзель
нікаў  пратэсту  на  плошчы 
Цянь  Аньмэнь,  памяці  якіх 
прысвяціў  прысуджаную 
яму  прэмію  Лю  Сяабаа.  На 
ўрачыстай  цырымоніі  ў 
Осла  прагучала  таксама  ў 
выкананні  нямецкай  актры
сы  выступленне  палітыка 
ў  кітайскім  судзе.  У  ім  ён 
адмовіўся  прызнаць  сябе 
дысідэнтам.  “У  мяне  няма 
ворагаў”  —  так  сфармуля
ваў ён сваё крэда.

Асабліва  кранальную 
атмасферу  стварыла  на  са
мым пачатку імпрэзы “Песня 
Сольвейг”  Эдварда  Грыга 
—  адзін  з  найпрыгажэйшых 
музычных  твораў  у  свеце. 
Права  выбраць  творы  для 
ўрачыстага  канцэрта  было 
прадстаўлена  Лю  Сяабаа. 
Таксама  ён  выбраў  некалькі 
класічных  твораў  кітайскіх 
кампазітараў  і  спевы  дзіця
чага  фальклорнага  хору 
Нарвегіі.

Чамусьці  падалося,  што 
падзеі таго вечара (10 снеж
ня)  у  Осла  мелі  не  столькі 
палітычнае,  колькі  культур
нае значэнне, дачыненне да 
будучыні ўсяго свету.

МАКСІМ ПЕШКА

“ПЕСНЯ СОЛЬВЁЙГ” ДЛЯ ЛЮ СЯАБАА

“Песню Сольвейг” Грыга для ўрачыстага канцэрта ў Осла вы-
біраў Лю Сяабаа


